
АҢДАТПАСЫ

Зерттеу тақырыбының өзектілігі. Таңдап алынған тақырыптың өзектілігі бірнеше факторлармен анықталады.
Қазіргі халықаралық қатынастар жүйесі, бір жағынан, бір мезгілде демократизация, демилитаризация және гуманизация үдерістерінің дамуымен, екінші жағынан, геосаяси тұрақсыздықпен әрі поляризацияның күшеюімен  сипатталады. Осы қайшылықты тенденциялар сыртқы саяси ортаның күрделенуіне себеп бола алады және әлемдік дамудың тұрақтылығын қамтамасыз етудің және оны алдын ала болжау факторы ретіндегі халықаралық қатынастың гуманитарлық өлшемін ғылыми талдаудың қажеттілігін өзектендіре түседі.
[bookmark: OLE_LINK1]Халықаралық жүйенің турбуленттігі өріс алып тұрған жағдайда сыртқы саясаттың гуманитарлық аспекті ерекше маңызға ие болуда, себебі дәл осылар мемлекетаралық өзара ықпалдастықтың нормативті-құндылықтық бағдарын қалыптастырады. Осы контексте халықаралық қатынасты гуманизациялау жәй ғана декларативтік ұран тастау емес, керісінше, жаһандық дамудың объективті қажеттілігі.
Қазіргі сыртқы саясатты гуманизациялаудың бірден-бір тірек факторларының бірі – халықтық (азаматтық) дипломатия болып отыр, өйткені халықаралық қатынастың трансфорациялану жағдайында ол әлемдік саяси үдерістің қосалқы механизмінен дербес акторы дәрежесіне көтеріле бастауда. 
Диссертациялық зерттеудің өзектілігі көтеріліп отырған мәселенің Қазақстан Республикасының 2020–2030 жылдарға арналған сыртқы саяси тұжырымдамасының негізгі ережелерімен тікелей үндесуінен айқын көрінеді. Аталған тұжырымдамада гуманитарлық өлшем мемлекеттің сыртқы саяси қызметінің басым бағыттарының бірі ретінде айқындалған. Құжатта адам құқықтары мен бостандықтарын қорғау саласындағы халықаралық ынтымақтастықты жүйелі түрде дамыту, азаматтық қоғамның қалыптасуы мен нығаюына жәрдемдесу, сондай-ақ әртүрлі мемлекеттердің тарихи-мәдени ерекшеліктерін ескеру қажеттігі атап көрсетіледі. Бұл өз кезегінде Қазақстан Республикасының инклюзивті әрі құндылықтарға негізделген сыртқы саясат қалыптастыруға бағытталған стратегиялық ұстанымын айғақтайды.
Тұжырымдамада үкіметтік емес сектормен жүйелі әрі белсенді өзара іс-әрекет жасау, парламенттік және цифрлық дипломатияның әлеуетін тиімді пайдалану, сондай-ақ мемлекеттің сыртқы саяси бастамалары туралы халықаралық және ұлттық қауымдастықты кешенді түрде ақпараттандыру қажеттілігі ерекше атап өтіледі. Осы бағыттар арқылы сыртқы саясаттың гуманитарлық өлшемі институционалдық тұрғыдан айқындалған мазмұнға ие болып, Қазақстан Республикасының халықаралық беделін нығайтудың маңызды ресурсы ретінде қалыптасады.
[bookmark: OLE_LINK3]Сонымен, диссертациялық зерттеудің өзектілігі, біріншіден, жаһандық тұрақсыздық жағдайында халықаралық қатынастардың объективті түрде гуманитарлануымен, екіншіден, Қазақстан Республикасының ұлттық мүдделерді іске асыру тетігі ретінде гуманитарлық және халықтық дипломатияны дамытуға бағытталған стратегиялық бағдарымен айқындалады. Аталған үдерістерді ғылыми тұрғыдан талдау олардың орнықты сыртқы саяси стратегияны қалыптастырудағы рөлін айқындауға мүмкіндік береді, әрі қазіргі халықаралық қатынастардағы гуманитарлық фактор туралы теориялық-әдіснамалық көзқарастарды кеңейтеді.
[bookmark: _Hlk210206400]Зерттеу нысаны – гуманизация контексіндегі ҚР-ның сыртқы саясаты. 
Зерттеу пәні – халықтық дипломатияның механизмдері мен құралдары және олардың халықаралық қауіпсіздікке ықпалы.	
Зерттеу жұмысының мақсаты. 
Зерттеу жұмысының мақсаты - ізгілендірудің халықаралық тәжірибесін жүйелеу және Қазақстан Республикасының сыртқы саясатын ізгілендіру бойынша қолданбалы ұсыныстар әзірлеу.
Мақсатқа қол жеткізу үшін төмендегідей міндеттер қойылады: 
– халықаралық қатынастарды гуманизациялау үдерісінің тұжырымдамалық және теориялық-әдіснамалық негіздерін талдау;
– халықаралық қатынастардағы гуманитарлық фактордың қалыптасуы мен дамуына тарихи-құқықтық тұрғыдан сараптама жасау; 
– халықаралық қатынастардың гуманитарлық өлшеміне халықтық дипломатияның ықпалын айқындау;
– жариялы дипломатияның институттануы контекстінде өзара ықпалдасу тетіктері мен іске асыру жолдарын зерттеу;
– Қазақстан Республикасының гуманитарлық саясатының негізгі бағыттарын талдау және өзекті мәселелерін анықтау;
– Қазақстанның көпвекторлы сыртқы саясаты аясында халықаралық қатынастарды гуманизациялау құралдарының тиімділігін бағалау;
– гуманитарлық саясатты іске асыру барысында туындайтын проблемаларды айқындау;
– Қазақстанның гуманитарлық бастамаларының перспективалы бағыттарын анықтау және Қазақстан Республикасының сыртқы саясатын гуманизациялау бойынша практикалық ұсынымдар әзірлеу.
Зерттеудің теориялық-әдіснамалық негізі. Зерттеліп отырған мәселені тұтас құбылыс ретінде қарастыру мақсатында диссертациялық жұмыста теориялық-әдіснамалық негіз ретінде жүйелік талдау әдісі қолданылды. Жекелеген қырларын зерделеу барысында концептуалдық талдау тәсілі пайдаланылды. Сонымен қатар, зерттеу халықаралық қатынастар саласындағы ғылыми қауымдастықта кеңінен мойындалған саяси реализм теориялық қағидаттарына сүйенеді. Зерттеу үдерісінде рационалды актор және рационалды әрекет тұжырымдамалары, неореализм, неолиберализм және конструктивизм теориялары қолданылды. Сондай-ақ халықаралық қатынастарды гуманизациялау үдерісін түсіндіруде «жұмсақ күш» тұжырымдамасына ерекше назар аударылды.
Диссертациялық зерттеудің әдіснамалық негізін жүйелік және салыстырмалы талдау, тұжырымдамалық және дискурсивті талдау, себеп-салдарлық, ретроспективтік, құрылымдық және функционалдық талдау әдістері құрайды. Сонымен қатар, Қазақстан Республикасының сыртқы саяси құжаттарын зерделеу барысында контент-талдау тәсілі мен кейс-стади әдісі (нақты бастамаларды талдау) қолданылды.
Зерттеудің ғылыми жаңалығы: 
- әлемдік саясаттың, халықаралық қатынастардың және қазіргі халықтық дипломатияның гуманитарлық өлшемінің тұтас тұжырымдамасы теориялық тұрғыдан негізделіп, ұсынылды; 
- «гуманитарлық дипломатия», «жариялы дипломатия» және «халықтық дипломатия» ұғымдары нақтыланып, олардың қазақстандық контекстегі ұқсастықтары мен айырмашылықтары айқындалды; 
- қазақстандық зерттеу дәстүрінде халықтық дипломатия мәселесі фрагментарлы емес, халықаралық қатынастар мен әлемдік саясаттың жалпы жүйесімен ажырамас байланыстағы тұтас әрі жүйелі құбылыс ретінде қарастырылды; 
- гуманитарлық дипломатияның мақсаттары, акторлары, құралдары мен нәтижелері арасындағы өзара байланыс айқындалып, гуманитарлық тәжірибелерді сыртқы саяси стратегияға ықпалдастыру мүмкіндігі көрсетілді;
- Қазақстан Республикасының сыртқы саяси стратегиясындағы гуманитарлық құраушысы мен қазіргі халықтық дипломатияға теориялық-әдіснамалық тәсілдер негізінде кешенді талдауға қадам жасалды; 
- Гуманитарлық өзара іс-қимыл тетіктері арқылы Қазақстан Республикасының аймақтық және жаһандық қауіпсіздікті қамтамасыз етуге қосқан үлесін бағалауға мүмкіндік беретін индикаторлар мен критерийлер жүйесі әзірленді; 
- Зерттеу барысында Қазақстан Республикасының аймақтық және жаһандық қауіпсіздікті қамтамасыз етуге, сондай-ақ мемлекеттер, халықтар және үкіметтік емес ұйымдар арасындағы гуманитарлық өзара іс-қимылды дамытуға бағытталған халықаралық қауымдастықтың күш-жігеріне қосқан нақты үлесі айқындалды; 
- Қазақстанның халықтық дипломатия формаларының типологиясы ұсынылып, олардың халықаралық ортаның трансформациясына байланысты эволюциясы айқындалды.
Зерттеудің теориялық және практикалық маңыздылығы Зерттеу Қазақстан Республикасының ұлттық қауіпсіздігін қамтамасыз ету контексінде гуманитарлық бағыттар мен халықтық дипломатия нысандарын ғылыми тұрғыдан негіздеп әзірлеу қажеттілігіне сүйенеді. Жүргізілген диссертациялық зерттеу акторлар арасындағы өзара іс-қимылды гуманизациялаудың оңтайлы жолдарын айқындау мақсатында халықаралық қауіпсіздікті қамтамасыз ету мәселелерін кешенді түрде зерделеуге мүмкіндік береді Диссертациялық жұмыстың негізгі нәтижелері аталған бағыттағы кейінгі ғылыми зерттеулер үшін теориялық негіз бола алады, сондай-ақ сыртқы саясат саласындағы тұжырымдамалық құжаттарды әзірлеуде және Орталық Азия мен Қазақстан Республикасының мүдделерін қамтитын кешенді қауіпсіздік архитектурасын қалыптастыру үдерісінде пайдаланылуы мүмкін.
Зерттеудің практикалық маңыздылығы Қазақстан Республикасының сыртқы саясатының гуманитарлық аспектілерін жетілдіру қажеттіліктерімен, сондай-ақ ұлттық қауіпсіздікті қамтамасыз ету және Орталық Азия аймағында тұрақтылық пен қауіпсіздікті сақтау міндеттерімен айқындалады. Қазақстан Республикасы аталған аймақтың құрамдас бөлігі ғана емес, сонымен қатар Қазақстан Республикасының 2020–2030 жылдарға арналған Сыртқы саяси тұжырымдамасында атап көрсетілгендей, Орталық Азиядағы жетекші мемлекет ретінде өз позициясын нығайтуға ұмтылады.
Қорғауға ұсынылатын негізгі қағидалар:  
1. Зерттеудің теориялық-әдіснамалық негізі халықаралық қатынастардың тұжырымдамалық талдау әдісі болып есептеледі, оның аясында халықтық (азаматтық) дипломатия сыртқы саяси ықпал ету құралы ретінде ғана емес, сонымен бірге халықаралық, мемлекетаралық, ішкі мемлекеттік және аймақтық деңгейлерде гуманитарлық байланыстардың ұдайы өндірілуін қамтамасыз ететін орнықты әлеуметтік-саяси институт ретінде қарастырылады. 
2. Халықаралық қатынастардың жаһандануы әлемдік саясаттың жүйеқұраушы факторы ретінде жалпыадамзаттық мәселелердің маңызын арттырып, халықаралық қауіпсіздікке деген көзқарастардың мемлекетаралық қатынастарды гуманизациялау мен демократияландыру бағытында трансформациялануын айқындайды. Бұл үдерістер қақтығыстардың алдын алу мен орнықты халықаралық ынтымақтастықты қамтамасыз етудің негізгі алғышарттары ретінде қарастырылады.
3. Халықаралық қатынастар құрылымының күрделенуі және мемлекеттік емес акторлардың санының артуы жағдайында халықтық (жариялы) дипломатия негізгі сыртқы саяси ресурсқа айналып, әлемдік саясаттың динамикалық саласын қалыптастырады. Халықтық дипломатия шетел мемлекеттерінің үкіметтеріне ғана емес, жалпы саяси үдерістерге де тікелей ықпал жасап, халықаралық қатынастарды гуманизациялауға маңызды үлес қосады.
4. Жариялы дипломатия тек имидждік ілгерілетудің құралы ғана емес, сонымен қатар ұлттық қауіпсіздіктің маңызды факторы болып табылады, себебі ол сенім қалыптастырады, халықаралық қатынастардағы қақтығыстылықты төмендетеді және жаһандық бәсекелестік жағдайында мемлекеттің орнықты дамуын қамтамасыз етеді. Қазіргі геосаяси тұрақсыздық жағдайында Қазақстанның жариялы дипломатиясы формалды мемлекетаралық диалогтың шектеулерін жеңуге мүмкіндік беретін дербес және тиімді сыртқы саяси құралға айналады. Қазақстандық жариялы дипломатия моделі бейбітсүйгіштік, мәдени диалог және жаһандық әріптестік қағидалары негізінде қалыптасып, G-Global бастамалары, Әлемдік және дәстүрлі діндер лидерлерінің съезі, сондай-ақ орнықты даму саласындағы жобалар арқылы нақты көрініс табуда.
5.Халықтық дипломатия халықаралық қатынастарды гуманизациялаудың маңызды факторы болып келеді, өйткені ол халықтар арасындағы сенім, өзара түсіністік пен ынтымақтастықты тұлғааралық байланыстар, мәдени және білім беру алмасулары негізінде қалыптастыруға ықпал етеді. Қазақстанның халықтық дипломатиясының басты ерекшелігі оның екі деңгейлі ықпал етуінде: тікелей – гуманитарлық және мәдени ынтымақтастық арқылы халықаралық жариялық кеңістікке әсер ету; және жанама – кері байланыс арналары арқылы ресми сыртқы саяси стратегияға ықпал ету.
6. Жариялық дипломатияның институционалануы мәдени орталықтар, академиялық алмасулар, цифрлық платформалар мен халықаралық ҮЕҰ-ларды қамтитын халықаралық гуманитарлық байланыстардың жүйелі инфрақұрылымын қалыптастырады, бұл коммуникацияның тұрақтылығын, болжамдылығын және ұзақ мерзімділігін қамтамасыз етеді. Халықаралық байланыстар саласындағы қазақстандық қоғамдық ұйымдардың қызметі елдің ұлттық мүдделерін қалыптастыру мен іске асыруға тікелей үлес қосып, олардың азаматтық қоғам сұраныстарымен тығыз байланысын қамтамасыз етеді. 
7. Қазіргі халықаралық қатынастар жүйесінде гуманитарлық бастамаларды іске асыру олардың саясилануы, жаһандық гуманитарлық басқарудың фрагментарлығы, акторлар мен құрылымдардың үйлеспеуі және гуманитарлық ресурстарға қолжетімділіктің құрылымдық теңсіздігі салдарынан күрделене түседі, бұл бейтараптық пен сенім қағидаларын әлсіретеді. Қазақстан Республикасының халықаралық байланыстар жүйесіндегі гуманитарлық саясатын іске асыру бірнеше институционалдық және құрылымдық шектеулермен сипатталады: гуманитарлық дипломатия субъектілері арасындағы үйлестірудің жеткіліксіздігі; тұтас ұзақ мерзімді стратегияның болмауы және бытыраңқы, имидждік бастамалардың басым болуы; гуманитарлық құралдардың экономикалық және сыртқы саяси дипломатиямен әлсіз ықпалдасуы; тиімділікті бағалау және «жұмсақ күшті» өлшеу тетіктерінің тапшылығы; сондай-ақ нарративтер бәсекесінің күшеюі мен мемлекеттің ресурстық мүмкіндіктерін шектейтін қолайсыз сыртқы геосаяси және ақпараттық факторлар.
8. Қазақстанның сыртқы саяси гуманитарлық бастамалары мәдени өзара іс-қимылдан бастап білім беру дипломатиясына дейінгі жұмсақ күш құралдарын кешенді қолдануға сүйенеді, бұл Қазақстанның ашық әрі зияткерлік тұрғыдан дамыған ел ретінде орнықты имиджін қалыптастырады. Қазақстанның жариялы дипломатиясының тиімділігі геосаяси турбуленттілік жағдайында діндер, мәдениеттер мен мемлекеттер арасындағы диалогты нығайтатын өркениеттер арасындағы медиатор ретіндегі рөлінің артуынан көрініс табады. Қазақстан тәжірибесі мемлекеттің гуманитарлық байланыстарды күшейтуге және оң халықаралық имидж қалыптастыруға ұмтылысын көрсетеді. Қазақстанның жаңа мемлекеттік даму кезеңіне шығуы және жаңа саяси бағыттың қалыптасуы жаңа шынайылықтар мен сын-қатерлер жағдайында сыртқы саясатты гуманизациялауды талап етеді.

Диссертациялық жұмыстың құрылымы. Жұмыс кіріспеден, үш бөлімнен, қорытындыдан және пайдаланылған дереккөздер тізімінен тұрады.
